
Ko dommkåʹdd jeäll da vuäitt puârast, tuejjeep AAʹŠŠID VUÕIʹǦǦEST. 
 
Ooccâp õõutâst tän peeiʹv vaiggâdvuõđi sâjja pueʹttiääiʹj vueiʹttemvuõđid.  
 

Kooʹddin lij läʹddlai argg da Lääʹddjânnam pueʹttiäiʹǧǧ. Kooʹddi tääʹrǩmõs tuâjjan lij ainsmâʹtted, što 
kååʹddest vuäitt põrggâd, tuâjj riʹjttai da škooultõõzz tääʹss lij nuʹtt pueʹrr, što jeäʹvvsid pueʹttiäigga 
uuʹdet huõlǩani tõʹst, koon årra Lääʹddjânnma sätt šõddâd.  

Škooultõõzz da jieʹllemviõǥǥ lââʹssen kååʹdd âʹlǧǧe pâʹstted vaʹstteed määŋgid äiʹǧǧen jõnn 
kõõččmõõžžid: mäʹhtt ââʹnnep huõl huâllainsmâttmõõžžâst, energiajiõččvärrsažvuõđâst, 
äimmõsmuttâz tuâsttmest, luâttjaukki årstâttmõõžžâst di staaʹnes da tiõrvvsallaš jieʹllem 
ainsmâttmõõžžâst. 

Ko tääll šâdd, pueʹttiäiʹǧǧ čuâvv 

Pueʹrmõs nääʹll ainsmâʹtted tõn, što kååʹddest lij pueʹrr leeʹd, kääzzkõõzz toiʹmmje da pueʹttiäiʹǧǧ 
kuâsttai čuõvveen, lij tõt, što kååʹddest lie põrggâz da tuâjj käunnai. Kooʹddin raajât jieʹllemviõǥǥ jiijjâz 
raavâsvuõđin vueʹljeeʹl. 

Kååʹddest âlgg ââʹnned huõl vasttõõzzlaž täälltuõʹllʼjummšest, da kåʹddniiʹǩǩi kåʹššel feʹrttai še 
smiõttâd. Tõn diõtt vuâsttlâʹsttep kåʹddpiiđ, ǩiiddâlmpiiđ da määusai pââʹjummšid. Piiđtummuž âlgg 
vueʹleed pâi teʹl, ko tõt lij tääl peäʹlnn vueiʹtlvaž. 

Jõs põõrǥâsneǩ piʹrǧǧad, mij puk piʹrǧǧeep 

Põrggsi miârktõõzz kådda ij vueiʹt pâiʹlteäddeed. Kokoomus lij Lääʹddjânnam miõttlummus peällõk 
põõrǥâsniiʹǩǩid. Kåʹdd âlgg tuejjeed puk hiâlptem diõtt põõrǥâsniiʹǩǩi toiʹmmjummuž da voudda 
pääccmõõžž. Lååʹpp-proseeʹss âʹlǧǧe leeʹd jåʹttel da njueʹbǯǯel. Kooʹddin âlgg väʹldded ââʹnnma 
lååʹpp-proseeʹssi ǩiõttʼtõõllâmäiʹǧǧtäʹǩǩõõzz. Kååʹdd âʹlǧǧe taʹrjjeed lååʹpp- da vuäʹpstemkääzzkõõzzid 
põrggsid õõut luuŋk vuâđđjurddi mieʹldd. 

Tuâjj- da jieʹllemvueʹǩǩ-kääzzkõõzz serddje eeʹjjvaajtõõzzâst kooʹddi vaʹstteemnalla. Kååʹdd, pääikla 
põrggâz da ämmtallaš škooultõs feʹrttje õõutâst ainsmâʹtted, što põrggsi tuâjjviõkktaarb da 
jeeʹresnallšem tuâjjtâttmõõžž kääzzkõspälggaz kaaunâʹtte, što nuʹtt määŋgas vuäǯǯa jiõccseez tuâj ko 
vueiʹtlvaž.  

Škooulin šâdd Lääʹddjânnam pueʹttiäiʹǧǧ 

Haaʹleep ainsmâʹtted tõn, što čuõvtõs lij taʹrjjeemnalla juõʹǩǩkiʹžže da što škooultõõzz tääʹss 
ouddpeâmmast nuuʹbb tässa lij pueʹrr juõʹǩǩ kååʹddest. 

Ouddpeâmm âlgg leeʹd õll tässʼsaž. Kokoomuuzz kuʹǩes äiʹǧǧkõõsk täävtõssân lie ouddmättʼtõõzz 
veeidummuš kueiʹtekksiʹžžen da juõʹǩǩ päärna vuäǯǯmõš ouddpiõmmu mââimõõzzâst kooum eeʹjj 
ââʹjjest. Privatt ouddpeâmmpaaiʹǩid âlgg taʹrjjeed kääzzkõs-seteeʹlid. 

Vuâđđškooul âlgg leeʹd staani da tiõrvvsallaš, jeät-ǥa toʹben primmu ǩeeuʹsummuž. Uʹčteeʹl âʹlǧǧe 
vueiʹtted kässjõõttâd heâmmeemjälstõõttmõʹšše. Joukkšorradvuõđ âʹlǧǧe leeʹd suåppi da tuärjj feʹrttai 
leeʹd taʹrjjeemnalla tõn taarbšeeʹjid. Škooul âlgg ainsmâʹtted tõn, što toʹben valmštõõvât riʹjttjeei 
lookkâm- da ǩeeʹrjtemtääidaivuiʹm.  



Lookkjiškooul da ämmtallaš škooultõs âʹlǧǧe taʹrjjeed pukid vaalmâšvuõđid piʹrǧǧeed jieʹllmest 
ooudårra. Mättʼtõõttihuâll âlgg pâʹstted tuärjjeed mättʼtõõttji pueʹrrvââjjmõõžž. Ämmtallaš 
škooultõõzzâst âlgg ainsmâʹtted jm. tõn, što kõõsktummši mieʹrid ǩieʹppeet da mättʼtõs šâdd vuõss-
sâjjsânji âʹlddåårram-mättʼtõssân. 

Staaʹnes kåʹdd 

Dommkååʹddest âlgg leeʹd staani jieʹlled da liikkeed. Uuʹlec-čuõvtummšest, jååttlõkstaanvuõđâst da 
šõddmõš-staanvuõđâst âlgg ââʹnned huõl. Ko narod âkkââvv, âlgg ââʹnned huõl jeäʹrben 
cõgldõõzzteʹmesvuõđâst da âkkõõvvâm oummui jälstummuž staanvuõđâst. Kooʹddin feʹrttai ââʹnned 
huõl vaʹrrjõõttmõõžžâst da pâstlvažvuõđsteez suejjeed kriittlaž infrastruktuur kriisvuõʹjjin. 

Gåårdin âlgg ǩiiddted vuâmmšummuž tõõzz, što veäʹlšõs vuuʹdid rääuhtet põrggsi, kameravalvvâm, 
pååʹlez da värddjeeʹji âʹlddåårrmõõžžin. Vuuʹdid âlgg plaaneed nuʹtt, što veäʹlšõs vuuʹd jie šõõdd. Jeäʹp 
priim jeŋŋõõvvâmouddnummuž. Kååʹdd vaʹstteemnalla lij jeäʹrben jeŋŋõõvvmõõžž ouddǩiõʹtte 
cõggâm. 

Kulttuurin da liikkummšin šõddeet šiõǥǥ aarǥ 

Kåʹdd feʹrttai taʹrjjeed vueiʹttemvuõđid liikkeed, staarjõõttâd da naaudšed kulttuurâst, leäi 
kõõččmõõžžâst päärnaž, nuõrr, piârrǥallaš ooumaž leʹbe ââʹǩǩooumaž. Arggliikkummuš âlgg leeʹd 
hiâlpp da vääiʹvtem. Staarjõõttâmõhttõõzz lie vääžnai da õhttõõzzin âʹlǧǧe leeʹd vueiʹttemvuõđ ââʹnned 
kooʹddi sõõʹjid. 

Juõʹǩǩ päärnast da nuõrâst âlgg leeʹd vueiʹttemvuõtt uuʹccmõsân õõut jiõccses suåppi staarjõʹsse. 
Nuõri jiõn âlgg kuullâd kååʹddest da nuõrituâj vaaiktemvuõđ âlgg oouʹdeed õhttsažtuâjast õhttõõzzi- 
da seäʹbrrkooʹddivuiʹm. 

Kåʹdd âlgg vueiʹtlvâʹstted kååʹdd puuʹtʼtem kulttuur lââʹssen še jiõččtäättlai aktiivlažvuõđ. Pääikla 
kulttuurtoiʹmmjeei âʹlǧǧe piâssâd kuâsttjempâjja uuʹleckoovâst da kååʹdd sõõʹjin. Haaʹleep ââʹnned 
ǩeʹrjjpõõrtid puki vuäǯǯamnalla. 

Kooʹddin feʹrttai väʹldded lokku jeäʹrben âkkõõvvâm oummui kääzzkõõzzid da ââʹǩǩ-ǩeʹnnvõs 
plaanummuž. Õll tässʼsaž âsttääiʹj kääzzkõõzzivuiʹm cõõggât ooudpeäʹlnn še tiõrvâsvuõttkääzzkõõzzi 
taarb. Kääzzkõõzz da teâtt âʹlǧǧe leeʹd vuäǯǯamnalla še siʹjjid, kook jie ââʹn digitaalʼlaž aparaattid. 
Kåʹdd da tõn pueʹrrvââjjamvuʹvdd feʹrttje tuejjeed õhttsažtuâj pueʹrrvââjjmõõžž da tiõrvâsvuõđ 
oouʹdeem diõtt. 

Raajât kooʹddin ǩeâllʼjeei da ââʹnet huõl âʹlddluâđast 

Kooʹddin âlgg raajjâd määŋgpeällsaž aazzâlmpuuʹtʼtõõzz jeeʹres taarbid. Kaʹnntep vuõss-sâjjsânji 
markkânmeâldlaž aazzâlmpuuʹtʼtõõzz. Kueʹddep vasttõõzz luâttjaukki čåuddmõõžžâst da 
äimmõsmuttâz tuâsttmest čiŋlmõõveeʹl koollviõkkšõs markkânvuâđđsaž čåuddmõõžžid. Haaʹleep, 
što raajjmõõžžâst kââʹddet luâđ määŋgpeällsažvuõđ da suõjjlet čäccõõzzid. 

Kokoomuuzz miõlâst oummu vuäǯǯa jiijj vaʹlljeed, mâin neävvain sij jåʹtte. Jååttmõš âlgg leeʹd 
njueʹbǯǯel puki jååʹttemnaaʹlivuiʹm. Haaʹleep oouʹdeed vooudlaž poojâsjååttlõõǥǥ kääzzkõstääʹzz 
pueʹreem diõtt da piâsttji ǩieʹppeem diõtt. 


